
 Atapuercan topaturikoa «Europako jatorria duen lehen espeziea da» 

Aztarnategiko indusketa ikertzaileen ustez, Europan bertan garaturiko lehen hominidoa da 

AGENTZIAK 

Burgos 

Atapuercako (Burgos, Espainia) aztarnategian topaturiko masailezurra egungo gizakiaren arbaso zuzena da, indusketako ikertzaile taldearen iritziz. Iazko udan topatu zuten duela 1,2 milioi urte bizi izan zen hominidoaren baraila, baina herenegun arte ez zuten aurkikuntzaren berri eman. Homo antecessor espeziearekin lotu dute aurkikuntza, «behin-behinekoz». Aurkikuntzaren berri emateko eta haren garrantzia azpimarratzeko prentsaurrekoa eman zuen atzo Atapuercako aztarnategiko indusketa taldeak. Juan Luis Arsuaga zuzendaritzako kideak azaldu duenez, «gure asaba izateko hautagai egokiena da, eta norbait ados ez badago, froga dezala». 

Homo generoaren hainbat espezieren inguruko aurkikuntzak egin dira azken urteetan, eta horiei erreparatuz gero giza eboluzioa ez dela lineala azpimarratu du Arsuagak; «bilakaerak adar asko izan ditu, eta bi edo espezie gehiago bizi izan dira aldi berean». Espezie horietako zenbait egungo gizakiaren ahaideak lirateke, eta beste zenbait, arbaso zuzenak, Arsuagaren hitzetan: «Arbaso zuzen horien artean Homo antecessor-a nabarmendu behar da». 

Jose Maria Bermudez De Castro da indusketetako zuzendaritza taldeko beste kideetako bat. Haren iritziz, «Europako jatorria duen lehen espeziea» da Atapuercan topaturikoa: «Afrikako hominidoak duela bi milioi urte inguru heldu ziren Europara, eta horren ostean, bertan sorturiko lehen espeziea izango da ziurrenik». 

Nature aldizkariko azken alean azalean atera dute aurkikuntza. 

